Тэма ўрока: Азначэнне і яго віды.
Мэты ўрока:
· стварыць атмасферу  для паглыблення ведаў пра азначэнне (размежаванне яго відаў на дапасаванае і недапасаванае);

· садзейнічаць выпрацоўцы ўмення вызначаць азначэнне і яго віды ў сказе, правільна выкарыстоуваць у мове, 
· выхоўваць культуру маулення, пісьма, думкі;

· дапамагчы выклікаць зацікаўленасць да пазнання акружаючага нас
наваколля.
Абсталяванне: табліца «Віды азначэння», карткі для праверкі дамашняга задання і для абагулення вывучанага, гімнастыка для вачэй.

Ход урока
І. Арганізацыйны момант
- Добры дзень! Паглядзіце адзін на аднаго і пажадайце здароўя. Усміхніцеся адзін аднаму і настройцеся на творчую працу на нашым сённяшнім уроку.
П. Праверка дамашняга задання
1. Індывідуальная работа з карткамі.
	Картка1
Скласці сказы з дадзенымі словамі. вызначыць від дапаўнення, падкрэсліць галоўныя і даданыя члены сказа.

Дзякаваць (каму?), ганарыцца (чым?), марыць (аб чым?), любіць (каго?), сустрэцца (з кім?), паліць (што?).



	Картка 2

1. Спісаць тэкст, уставіць прапушчаныя літары, падкрэсліць галоў​ныя і даданыя члены сказа, вызначыць від дапаўнення.
Коні Пржавальскага

Дзікі конь мае параўнальна в..лікую галаву з вушамі карацейш..мі, чым у асла. Кароткая гр. .ва стаіць проста, цёмна-бурага колеру, б. .з гр..ўкі. Няма спін..ога рэменя. Касматы хвост, але н..ўдогі, толькі (ў) нізе з чорнымі, доўгімі, яку звычайных коней, валасамі. Буланы колер цела, ніжнія часткі амаль белыя; рыжаватая галава. Параўнальна тоўстыя ногі; ч.рныя капыты і даволі шырокія.

2. Назваць прыметнікі, якія не маюць ступеней параўнання.
Для праверкі:
Дзікі конь мае параўнальна вялікую галаву, з вушамі карацейшымі, чым у асла. Кароткая грыва стаіць проста, цёмна-бурага колеру, без грыўкі. Няма спіннога рэменя. Касматы хвост, але нядоўгі, толькі ўнізе з чорнымі, доўгімі, як у звычайных коней, валасамі. Буланы колер цела, ніжнія часткі амаль белыя; рыжаватая галава. Параўнальна тоўстыя ногі; чорныя капыты і даволі шырокія.

Прыметнікі, якія не маюць ступеней параўнання: спіннога, буланы, звычайных.


	Картка 3
1.
Адзначыць правільнае азначэнне дапаўнення.
а)
Дапаўненне — даданы член сказа, які адказвае на пытанні ўскосных
склонаў паясняе азначэнне, бывае двух відаў — прамое і дапасаванае.
б)
Дапаўненне — даданы член сказа, які паясняе выказнік або іншыя
члены сказа, абазначае аб'ект, адносіны да дзеяння і адказвае на пытанні
ўскосных склонаў.

2.
Закончыць сцвярджэнне.
Дапаўненне, якое адносіцца да пераходнага дзеяслова і стаіць у форме вінавальнага склону без прыназоўніка, называецца..., а ўсе астатнія, і зваротныя ў тым ліку адносяцца да...

3.
Суаднесці дапаўненні з іх характарыстыкамі. Упісаць у дужкі адпа-
ведную літару: п — прамое; у — ускоснае.

1. Чытаць верш.
6. Радавацца надвор'ю.
2. Ганарыцца бацькам.
7. Падарожнічаць па Беларусі.
3. Думаць аб будучыні.
8. Плысці на чоўне.
4. Выпіць малака.
9. Купіць хлеба.
5. Засвоіць матэрыял.
10. Знайсці скарб. 
Правільныя адказы: 1 — б); 2 — прамое, а ўсе астатнія — ускоснае;
3 — п — 1, 4, 5, 9, 10; у— 2, 3, 6, 7, 8.




2. Праверка практыкавання
1. Я пачаў шукаць згублены ключ. 2. Зранку мы вырашылі заняцца справай. 3. Доктар забараніў мне чытаць лежачы. 4. Маці папрасіла прынесці вады. 5. Яму дазволілі нямнога пагуляць. 6. Мы вырашылі схавадца ад дажджу. 7. Ён папрасіў нас прыехаць. 8. Нам параілі пакупацца ў возеры.

5.
Арфаэпічная размінка.

Правільна прачытаць словы, назваць, дзе вымаўленне не супадае з напісаннем.

Лічба, вакзал, медзь, перакладчык. адчапіць, падцёк, носьбіт, радасць, педінстытут.

ІІІ. Пастаноўка задач і актуалізацьш ведаў
 IV. Тлумачэнне новага матэрыялу
1.
Узнаўляльная гутарка па пытаннях.

· Што такое азначэнне?

· На якія пытанні яно адказвае?

· Якімі часцінамі мовы выражаецца?

· Што такое дапасаванне?

· Што такое прымыканне?

· Як звязаны словы ў словазлучэнні паміж азначэннем і паяснёным словам?

· Прывесці прыклады, калі словы ў словазлучэнні звязаны па тыпу дапасавання.

· Прывесці прыклады, калі словы ў словазлучэнні звязаны па тыпу кіравання.

· Якая розніца паміж такімі словазлучэннямі. ці мяняецца лексічнае значэнне такога словазлучэння?

2. Выкананне практыкавання (навучыць адрозніваць два віды азначэнняў).
У першай частцы практыкавання замяніце словазлучэнні, у якіх словы звязаны спосабам дапасавання, словазлучэннямі, у якіх словы звязаны спосабам кіравання, а ў другой частцы — наадварот. Запішыце.
У з о р.     Чалавечы твар — твар чалавека.
I.  Драўляная пабудова, салаўіны спеў, школьныя сябры, каменныя дамы, лісінае футра.
У з о р.    Гоман птушак — птушыны гоман.
II.  Даследаванні па хіміі, сцены з цэглы, шкло для акон, песня салаўя, чалавек гадоў трыццаці.
3. Работа з табліцай.
Віды азначэння

	Від сувязі
	Дапасававае азначэнне
	Недапасававае ашачэнне

	
	Дапасаванне: блакітпыя азё-ры, чыстыя бары
	Кіраванне (рэдка прымыканне): крык журавоў, гняздо бусла

	Выражаецца
	Прыметнікамі, дзеепрымет-нікамі, а таксама лічэбніка-мі і займеннікамі, якія вы​ступаюць у ролі прыметні-каў: сонечныя дні, дзевяты клас, заліты луг
	Назоўнікам (часцей за ўсё), інфінітывам, дзеепрыслоўем, сін-таксічна непадзельным слова-злучэннем: зямля Беларусі, жа-данне чытаць, фігура спартыў-нага целаскладу

	Знакі прыпынку
	Азначэнні, выражаныя пры-метнікавым ці дзеепрымет-нікавым зваротамі, выдзяля-юцца  коскамі,  калі  стаяць пасля слова, якое паясняюць: 3   лесу    выйшаў   грыбнік, мокры ад расы.
	            —


4. Выкананне практыкавання  Вызначыць дапасаваныя і недапасаваныя азначэнні.
Прачытайце. Знайдзіце дапасаваныя і недапасаваныя азна-чэнні ў сказах. Як яны звязаны з азначаемым словам і чым выражаны?
1. Да твару Даніка дакранаецца цёплая далонь. (Я. Брыль) 
2. Гэтая бязлітасная думка мільганула ў галаве Грынкевіча толькі на імгненне. (У. Караткевіч) 
3. Бор, перакулены ўніз галавой, топіць у возеры радасны гул. (Н. Гілевіч) 4. Помніш толькі красу, мілы тварык дзявочы, залатую касу, сіняватыя вочы. (М. Багдановіч) 
5. Сны дзявоцтва ў зіхатлівым гуле сцелюцца ўзорным палатном. (С. Гаўрусёў)
6. Юркава здрада здавалася абразлівай.  (У. Карпаў)

Размінка для вачэй.

 V. Замацаванне новага матэрыялу
1.  Выкананне практыкаванняў па варыянтах: (будуць садзейнічаць развіццю ўмення выкарыстоўваць у мове азначэнні розных тыпаў).
1. Замяніце недапасаваныя азначэнні дапасаванымі. Прыдумайце з імі сказы. Запішыце.
У з о р.    Мундзір афіцэра — афіцэрскі мундзір.

Творы Купалы, асяроддзе без паветра, сталы для школы, балоты Палесся, часопіс Машы, хлопчык пяці гадоў, крык птушкі, песня салаўя, хата лесніка.
2.  Прачытайце. Дапоўніце сказы дапасаванымі ці недапасаванымі азначэннямі. Ці змяніўся ад гэтага сэнс выказвання? Чаму? Дапішыце тэкст. Перакажыце яго.

Я даўно марыў пабываць у Белавежскай пушчы. Ведаў пра яе шмат, але не бачыў. I вось едзем. Сэрца замірае ад хвалявання. А калі пабачыў зубра, аленя, казулю, дзікоў, стаў цікавіцца, колькі жыве тут відаў жывёл і птушак, як яны зімуюць, чым кормяцца...

2. Падабраць дапасаваныя азначэнні да слоў трава, неба, зямля, маці, радзіма (заданне можна выканаць па варыянтах), скласці сказы і запісаць.
3. Падабраць як дапасаваныя, так і недапасаваныя азначэнні да слоў кніга, пакой, песня, хата, крык, скласці сказы і запісаць.
4. Перабудаваць сказы так, каб азначэнні, выражаныя дзеепрыметнікамі з залежнымі словамі, стаялі пасля азначаемага слова, расставіць знакі прыпынку.
1. 3 двара ў акно пазірала чорная ноч і завешанае густымі хмарамі-валокнамі цёмнае неба. 2. Дрэнна аб'езджаная дарога глуха скрыпела свежым мёрзлым снегам пад палазамі. 3. Ацежалелыя ад снегавой ваты лапы елак павіслі над дарогай. 4. Малады, пасаджаны яшчэ да вайны, сасоннік рос роўна і дружна. 5. Мяккай цеплынёй і прынесенымі з лесу і лугоў мядовымі пахамі веяла ноч.

Перабудаваныя сказы:
1. 3 двара ў акно пазірала чорная ноч і цёмнае неба, завешанае густымі хмарамі-валокнамі. 2. Дарога, дрэнна аб'езджаная, глуха скрыпела све​жым мёрзлым снегам пад палазамі. 3. Лапы елак, ацежалелыя ад снегавой ваты, павіслі над дарогай. 4. Малады сасоннік, пасаджаны яшчэ да вайны. рос роўна і дружна. 5. Мяккай цеплынёй і мядовымі пахамі, прынесенымі з лесу і лутоў, веяла ноч.

VI. Карэкцыя і абагульненне вывучанага

1.
Праслухаць тэкст, вызначыць на слых дапасаваныя і недапасаваныя
азначэнні. Адзначыць, якога віду азначэнняў у тэксце ўжываецца больш.

Раніца

Па краі неба ўсё шырэй і шырэй расцякалася пунсовая палоска. Зда-валася, нібы чыясьці нябачная рука несла над лесам чырвонае палотнішча і яно струменілася ў сваім палёце, развяваючыся ўшыр і ўглыб.

Неўзабаве ўзышло сонца. Патокі святла залілі паплавы і палеткі. заіскрыліся на мокрых, абмытых дажджом травах, у глянцаватым лісці бяроз і ў свежай зеляніне маладых садоў. Прасвечаныя сонцам кусты квітнеючай чаромхі, як лёгкія белапенныя воблакі, клубіліся ўсюды: па зялёных здзірванелых ярах і касагорах, над шырокімі рачнымі плёсамі, азёрамі і сажалкамі. Як бязмежнае мора, хваляваліся аж да небакраю пасевы пшаніцы; то тут, то там праплывалі рады новых будынкаў уздоўж якіх крочылі слупы электраліній. I ў полі, і ў вёсны, і на чыгуначнай станцыі — усюды было людна.

Паводле А. Зенькевіча
2.
Адзначыць памылкі ў вызначэнні віду азначэння:                                                   д — дапасаванае,   н — недапасаванае.

а)
зямля продкаў (д);
е) родная мова (н);

б)
гісторыя краіны (н);
ё) свята ўраджаю (д);

в)
блакітнае неба (д);
ж) людское багацце (н);

г)
спеў салаўя (н);
з) матчыны пачуцці (д);

д)
жураўліны крык (д);
і) хата бацькоў (д).
Правільныя адказы: а), е), ё), ж), і).

3.
Дапоўніць тэкст азначэннямі.

Вышывальшчыкі

Пырскаў ..., ... і ... дожджык. Нават ... хмарка, з якой ён сыпаў была ўся ў ... аконцах. I з гэтых аконцаў струменілі праз дождж ... праменні.

Чародка ... стрыжоў не звяртаючы на дождж увагі, кружылася і па-дымалася ўсё вышэй і вышэй, нібы хацела дасягнуць тых ... аконцаў. Птушкі імкліва прыгожа сягалі то пад дождж, то пад цёплыя праменні, сюд-туд, сюд-туд, быццам вышывалі неба крыжыкам.

Паводле П. Саковіча
Дапоўнены тэкст:
Пырскаў светлы, вясёлы і цёплы дожджык. Нават невялічкая хмар​ка, з якой ён сыпаў была ўся ў сонечных аконцах. I з гэтых аконцаў струменілі праз дождж залатыя праменні.

Чародка жвавых стрыжоў не звяртаючы на дождж увагі, кружылася і падымалася ўсё вышэй і вышэй, нібы хацела дасягнуць тых сонечных

аконцаў. Птушкі імкліва прыгожа сягалі то пад дождж, то пад цёплыя праменні, сюд-туд, сюд-туд. быццам вышывалі неба крыжыкам.

—
Растлумачыць лексічнае значэнне слова сюд-туд.
Сюд-туд — (разм.) з аднаго боку ў другі, супрацьлеглы; у розных кірунках (хадзіць, бегаць, снаваць).

VII.
Высгаўленне і каменціраванне адзнак
VIII. Рэфлексія
—
Што новага я даведаўся(лася) на уроку пра азначэнне?
— Ці дасягнулі мы пастаўленай мэты ў пачатку ўрока?
IX.
Дамашняе заданне
Вывучыць змест § 

Прачытайце тэкст. Выпішыце сказы з азначэннямі, выражанымі дзеепрыметнікавымі зваротамі.
Узімку рака мае іншы выгляд. Яе наглуха замятае снегам. Цэлыя гурбы ляжаць на кустах, звешаных з берагавых абрываў. Снег усюды белы, сыпкі, неба такое ж малочна-белае. I калі чалавек трапляе ў рэчышча, яму здаецца, што папаў ён у нейкі іншы свет, на іншую планету, дзе бель снегу ўгары і ўнізе і ўрачыстае маўчанне зімы. Але ў гэтым белым свеце ёсць цікавае, непрыкметнае на першы погляд жыццё. Сюды прыходзіць звер, згаладалы за дзень. Тут шныраюць тхары, гарнастаі, шкандыбаюць зайцы, крадуцца лісіцы. Часам трапляе ў рэчышча разважны воўк, і не адзін, а гурты іх прыходзяць шукаць спажывы. Схаваны ў рэчы-шчы, кожны звер мае свой прытулак. (Паводле Э. Самуйлёнка)
•  Растлумачце знакі прыпынку пры дзеепрыметнікавых зваротах.
•  Вызначце тэму тэксту і растлумачце, з якой мэтай аўтар часта ўжывае азначэнні.
•  Якую прымету абазначаюць азначэнні, выражаныя дзеепрыметнікавым зваротам?
· Знайдзіце ў тэксце сінонімы да слова ісці, запішыце сінанімічны рад: шныраюць тхары, гарнастаі, шкандыбаюць зайцы, крадуцца лісіцы. Часам трапляе ў рэчышча разважны воўк, і не адзін, а гурты іх прыходзяць шукаць спажывы. Схаваны ў рэчышчы, кожны звер мае свой прытулак. (Паводле Э. Самуйлёнка)

